Радик Гайзатуллин: Йөкләмәләр үз көчендә кала 

Шактый озакка сузылган дөньякүләм финанс кризисы Россия Федерациясе, шул исәптән Татарстан икътисадына сизелерлек киеренкелек тә алып килә. "2010-2012 елларга Татарстан Республикасының бюджет һәм финанс сәясәте турында" Президент М.Шәй​миевнең Татарстан Республикасы Дәүләт Советы сессиясендә ясаган докладында билгеләп үтелгәнчә, финанс кризисы шартларында тулаем алганда Россия икътисадының үсеш темплары акрыная. Бу хәлләр Татарстанның социаль-икътисадый үсешенә ничек тәэсир итә? Кризис алып килгән кыенлыклар республика халкының тормыш-көнкүрешен тагын да катлауландырмасмы? Алга куелган бурычлар ничек үтәлер? Әлеге һәм башка сорауларга ачыклык кертү максатында хәбәрчебез Татарстан Республикасы финанс министры Радик Рәүф улы Гайзатуллинга мөрә​җәгать итте. 

– Татарстан – Россия Федерациясендә иң алга киткән төбәкләрнең берсе. Республикада җитештерелә торган сәнәгать продукциясенең шактый өлеше – илле проценттан артыграгы чит илләргә озатыла. Дөньяның иң алга киткән илләре хәтта үзләрендә җитештерелгән продукцияне дә ни эшләтергә белмәгән чорда Татарстанда финанс кыенлыклары килеп чыкмасмы? 

– Кыенлыклар бар инде ул. Республика бюджетына иң саллы өлеш кертүче предприятиеләрдә кризис нәти​җәсендә эшләүчеләрнең хез​мәт хаклары кимеде, эшсезләр саны сизелерлек артты. Татарстанның Икътисад һәм башка министрлыклары белгечләре белән бергәләп ай саен республика предприятиеләренең финанс-хуҗалык эшчәнлегенә тулы анализ ясап барабыз. Бу исә республика җитәкчелегенә иң ки​рәкле вакытта предприятиеләргә кирәкле ярдәмне күрсәтеп, югалтуларны киметергә, предприятиенең эчке резервларын ачарга мөмкинлек бирә. Әмма, Татарстан Президенты М.Шәй​миев докладында билгеләп үтел​гәнчә, "озакка сузылган кризис Татарстан икътисадының үсеш темпларының гомуми күрсәт​кечләргә чагылыш тапмый кала алмый". Әйтик, узган елның шул чоры белән чагыштырганда быел республика бюджетына 12,8 миллиард сум, ягъни 32 процент акча кимрәк керде. 

Аерым алганда, табышка салым 8,6 млрд сумга, файдалы казылмалардан табышка салым 1,4 млрд сумга, физик затларның табышына салым 800 млн. сумга кимеде. Бюджетта киернкелекне булдырмау өчен, бүгенге көндә кызыксынган министрлыклар белән бу кимүне киметү зарур. 

Җирле бюджет кертем​нәре буенча да узган ел белән чагыштырганда проблемалар күбәя. Бу күр​сәткеч 8 процентка кимегән. Беренче карашка борчылыр урын да юк сыман. Әмма акчага күчереп исәпләгәндә бу кадәрлесе дә 973 миллион сум тәшкил итә. Кайбер районнарда эш күрсәткечләре тиешле күләмнең 40 процентын гына тәшкил итә. 

Физик затларның җир һәм мөлкәт салымнарын түләү чоры гадәттә елның икенче яртысына туры килә. Әлеге төр салымнар түләү өчен урыннарда көндәлек аңлату эшләре алып бару мөһим. Җирле үзидарә ор​ганнары тарафыннан бу мөһим эш үзагымына куелганда нәтиҗәләр дә бик үк яхшы түгел. Агымдагы елда җирле үзидарәләргә район башкарма комитетлары белән берлектә җирдән файдаланучылар, бигрәк тә инвесторлар белән аңлату эшен арттыру сорала. Җирләрдән аренда килешүе нигезендә файдаланучылардан салым алуны да даими контрольдә тоту мөһим. 

– Мәгълүм булганча, фермер хуҗалыклары, бигрәк тә эре инвесторлар файдалануында булган җирләрнең күләме арта. Җирләрдән файдаланып та, әйтик, рәсмиләштереп җитмәүне сәбәп итеп тулы күләмдә салым түләргә ашкынып тормаучыларга нинди чаралар күреләчәк? 

– Бүген Татарстан Республикасы Авыл хуҗалыгы һәм азык-төлек министрлыгы белән берлектә җирдән файдаланучылар, шул исәп​тән эре инвесторлар карамагында булган җирләр өчен тулы күләмдә салым түләтү​не тәэмин итү буенча кон​крет эш алып барабыз. Дө​рес, кайберәүләр, бигрәк тә эре инвесторлар белән барлык проблемалар да хәл ителде дип әйтергә иртәрәк. Әмма якын арада бу мәсь​әләне хәл итәргә кирәк. Урыннарда салым базасын арттыруның иң зур резервы – җир салымнарын тиешлечә түләүне тулы күләмдә башкару. 

– Тупланма бюджетның тагын бер чыганагы – мөлкәттән файдаланган өчен һәм сату-алудан кергән салым өлеше. Бу юнәлештә эшләр ничек бара? 

– Чагыштырмача әйбәт дип әйтергә була. Тупланма бюджетка әлеге төр салым акчасы 2,3 миллиард сум, ягъни еллык тиешле салымның 55 проценты кергән. Җирле бюджетларда исә бу күрсәткеч 1,5 миллиард сум, ягъни 61 процент тәшкил итә. Шул ук вакытта кайбер районнарда эшләр тиешенчә дәрәҗәдә эшләнеп бетмәгән. Әлеге районнарның финанс органнары җитәкчеләренә урыннардагы җир һәм мөл​кәт палаталары белән берлектә үзләрендә булган мөмкинлекләрне тулырак файдалану өчен тырыша төшәргә кирәк. Безгә исә якын киләчәктә Татарстанның Җир һәм мөлкәти мөнә​сәбәтләр министрлыгы белгечләре белән берлектә муниципаль мөл​кәттән һәм җир кишәрлекләреннән файдаланудан алынган табышны төгәлрәк исәпләүнең яңа методикасын эшләү кирәк булачак. 

– М.Шәймиев: "Торак фондына керемнәрне вакытында тү​ләү мәсь​әләсе беркем тарафыннан да бернинди формада да шик​кә алынмый. Фәкать үтәлә генә", – дигән иде... 

– Бүген Татарстанда оешма һәм предприятиеләр​дән әлеге фондка 4 миллиард 116 миллион сум кертү буенча йөкләмә бар. Беренче яртыеллыкта Дәүләт торак фондына 2 миллиард 5 миллион сум акча күчерелгән. Кызганычка каршы кайбер районнар бу өлкәдә тиешенчә эшләмәгән. Хәзер инде әлеге районнарның җирле үзидарә органнарына Дәүләт торак фонды каршындагы бурычларын түләү белән бергә, киләчәктә бу эшне үз вакытында башкару юллары табарга кирәк. 

– Кризис чорында халык алдындагы социаль бурычлар, шул исәптән үз вакытында хезмәт хакы түләү иң мөһим юнәлеш​ләрнең берсе булып кала. Әлеге мәсьәлә бигрәк тә бюджет хезмәткәрләрен борчый... 

– Нинди генә авырлыклар килеп туса да, халык алдындагы социаль бурычларны үтәү, шул исәптән бюджет хезмәткәрләренә эш хакын үз вакытында бирү – республика җитәкчелегенең һәрдаим контролендә. 

Мәгълүм булганча, 2009 ел бюджеты чыгым өлешенең өчтән икесе социаль өлкәгә һәм торак-коммуналь хуҗалыкка юнәлдерелә. Чыгымнарны оптимальләштерү нәтиҗәсендә халкыбыз алдындагы социаль бурычларны тулысынча үтәп барабыз. 

– Кризис чорында төрле чыгымнарны кыскарту зарури хәлгә әй​лә​нә... 

– Әлбәттә, бүгенге көн таләпләре бюджет чыгымнарын кыскартуны сорый. Кагылгысыз булып социаль әһәмияткә ия чыгымнар кала. Җирле үзидарә бюджетлары бу юнәлештә безнең тәкъдимнәрне кабул итеп, 1 июльгә үзләрендә булачак бюджет кыскартулары турында карар кабул итте инде. Кайбер районнар бу эшне кыска вакытта үтә​деләр. Юрганыңа карап аягыңны сузарга кирәк тә бит. Тик менә кайбер районнар үз бюджетларын үз​гәртүне һаман да суза килә. 

– Халыкны кызыксындырган сораулар арасында кризис чорында күп фатирлы йортларга капиталь ремонт эшләрен финанслау мәсьәләсе дә бар... 

– Капиталь ремонтка мохтаҗ күп фатирлы йортларда яшәүчеләргә дә борчылмаска киңәш итәр идем. Бүген республиканың адреслы программасына кер​гән йортларны ремонтлау фондына акча җитәрлек күләмдә күчерелгән, бу исә программаны тулысынча тормышка ашырырга мөм​кин​лек бирә. Тулаем алганда, республика җитәкчелеге дә, федераль үзәк тә бүгенге кризис шартларында халкыбызның тормыш дәрәҗәсе түбән тәгәрәмәсен өчен кулдан килгәннең барысын да эшләргә омтыла. Президент сүзләре белән әйткәндә, "уртак тырышлыклар белән сизелерлек икътисадый югалтулардан һәм социаль киеренкелектән арынырга тиешбез". 

Әңгәмәдәш – Диләрә Гапсәләмова 

P.S. Редакциябезнең якын дусты, журналистлар белән һәрдаим иҗади хезмәттәшлек итүче Татарстан Республикасы финанс министры Радик Рәүф улы Гайзатуллин шушы көннәрдә үзенең гомер бәйрәмен билгеләп уза. 

Хөрмәтле Радик Рәүфович! Сезне барлык укучыларыбыз һәм редакция коллективы исеменнән 45 яшь тулган көнегез белән чын күңелдән котлыйбыз. Сезгә корычтай ныклы сәламәтлек, гаилә бәхете, хезмәт уңышлары һәм күңел тынычлыгы телибез! 

